
სსიპ - ივანე ჯავახიშვილის სახელობის თბილისის სახელმწიფო უნივერსიტეტის
დამხმარე საგანმანათლებლო ერთეული-,,თსუ-ის ქალთა საზოგადოების (ცენტრი)“

დებულება

მუხლი 1. სსიპ - ივანე ჯავახიშვილის სახელობის თბილისის სახელმწიფო
უნივერსიტეტის დამხმარე საგანმანათლებლო ერთეული - თსუ-ის ქალთა
საზოგადოების სტატუსი

სსიპ - ივანე ჯავახიშვილის სახელობის თბილისის სახელმწიფო უნივერსიტეტის
(შემდგომში - „უნივერსიტეტი“) თსუ-ის ქალთა საზოგადოება (ცენტრი) წარმოადგენს
უნივერსიტეტის დამხმარე საგანმანათლებლო ერთეულს (შემდგომში - „ცენტრი“),
რომელიც თავის საქმიანობაში ხელმძღვანელობს მოქმედი კანონმდებლობით,
უნივერსიტეტის წესდებითა და წინამდებარე დებულებით.

მუხლი 2. ცენტრის მიზანი

ცენტრის მიზნებია:

ა) საზოგადოების ყურადღების გააქტიურება ქალთა მდგომარეობის საკითხებზე;

ბ) ქალთა მდგომარეობისა და გენდერული საკითხების პრობლემატიკის შესწავლა და
ინფორმაციის მიწოდება ფართო წრეებისთვის უნივერსიტეტის საგანმანათლებლო
პოტენციალის გამოყენებით;

გ) ქალთა საზოგადოების გაძლიერება და გადაწყვეტილების მიღების პროცესში მათი
როლის გაზრდა, რათა მათ თავიანთი წვლილი შეიტანონ, როგორც საგანმანათლებლო
სფეროში, ასევე, პოლიტიკური, ეკონომიკური, სოციალური და კულტურული
ცნობიერების ამაღლებაში;

დ) სამოქალაქო საზოგადოების განვითარების ხელშეწყობა, სადაც ქალებს საშუალება
ექნებათ თანაბარი უფლებებით ისარგებლონ განათლების, მმართველობის, სამუშაო
პირობების, შემოსავლისა და კარიერული განვითარების კუთხით;

ე) ქალთა უწყვეტი განათლებისა და ქალთა პროფესიული საქმიანობისთვის
ხელისშეწყობა სხვადასხვა მიმართულებით;

ვ) ქალთა მდგომარეობისა და გენდერული თემატიკის დამუშავების პროცესში
სტუდენტთა აქტიური ჩაბმა მათში საგანმანათლებლო საფუძვლების განვითარების
მიზნით;

ზ) სამთავრობო ორგანიზაციებისთვის ხელშეწყობა ქალთა მდგომარეობის პოლიტიკის,

სტანდარტებისა და ნორმების ჩამოყალიბებასა და დანერგვაში;

თ) ქალთა საგანმანათლებლო, ასევე სამეცნიერო-კვლევითი თანამშრომლობის
განვითარება ქვეყნის უმაღლეს საგანმანათლებლო დაწესებულებებთან;

ი) ქალთა საზოგადოებრივი და სოციალური განვითარების ხელშეწყობა.

მუხლი 3. ცენტრის საქმიანობა

1. წინამდებარე დებულებით გათვალისწინებული მიზნების მისაღწევად ცენტრი:

ა) ეწევა საგანმანათლებლო, ასევე ანალიტიკურ, სამეცნიერო, საკონსულტაციო და
საინფორმაციო საქმიანობას;

ბ) აწყობს სემინარებს და კონფერენციებს;

გ) საჭიროების შემთხვევაში დახმარებას უწევს ფაკულტეტს საგანმანათლებლო
პროგრამებისა და სამუშაო გეგმების შემუშავებაში;

დ) ასოციაციის მიზნების მისაღწევად ეწევა საგანმანათლებლო-შემეცნებით საქმიანობას,
აწყობს საჯარო თემატურ დებატებსა და დისკუსიებს;

ე) ეწევა ქალთა უფლებების დაცვის პოპულარიზაციას, ხელს უწყობს საერთაშორისო
სტანდარტების შესაბამისი იურიდიული და სამოქალაქო ცნობიერების ამაღლებას
საზოგადოებაში;

ვ) თანამშრომლობს ადგილობრივ და საერთაშორისო სამთავრობო/კერძო
ორგანიზაციებთან და ფონდებთან, მათთან ერთად ახორციელებს ერთობლივ
პროექტებს;

ზ) ეწევა საქველმოქმედო საქმიანობას საგანმანათლებლო, ასევე სოციალური,
კულტურული, კვლევითი და საზოგადოებრივად სასარგებლო სხვა საქმიანობის
ხელშეწყობისათვის;

თ) ეწევა სხვა კანონმდებლობით ნებადართულ საქმიანობას.

მუხლი 4. ცენტრის მართვის ორგანოები

ცენტრის მართვის ორგანოებია: ცენტრის წევრთა საბჭო და ცენტრის ხელმძღვანელი
(შემდგომში- ,,ხელმძღვანელი“).

მუხლი 5. ცენტრის წევრთა საბჭო

1. ცენტრის წევრთა საბჭოს (შემდგომში-,,საბჭო“) შემადგენლობას ხელმძღვანელის
წარდგინებით ამტკიცებს რექტორი;

2. წევრთა საბჭო:

ა) განსაზღვრავს ცენტრის პრიორიტეტულ მიმართულებებს;

ბ) განიხილავს ხელმძღვანელის ანგარიშს და შეიმუშავებს რეკომენდაციებს;

გ) გადაწყვეტილებას იღებს ცენტრის საქმიანობასთან და ინტერესებთან დაკავშირებულ
მნიშვნელოვან საკითხებზე.

3. საბჭო იკრიბება წელიწადში არანაკლებ ორჯერ ხელმძღვანელის ან რექტორის
ინიციატივით;

4. საბჭოს სხდომებს თავმჯდომარეობს საბჭოს წევრთა ხმათა უმრავლესობით არჩეული
საბჭოს თავმჯდომარე.

5. საბჭო გადაწყვეტილებებს იღებს საბჭოს წევრთა ხმათა უმრავლესობით, ხმათა
თანაბარი გაყოფის შემთხვევაში გადამწყვეტია თავმჯდომარის ხმა.

6. საბჭოს დღის წესრიგს განსაზღვრავს სხდომის თავმჯდომარე საბჭოს წევრთა
წინადადებებისა და შენიშვნების გათვალისწინებით; ხოლო რიგგარეშე საბჭოს დღის
წესრიგი განისაზღვრება საბჭოს მოწვევის ინიციატორის მიერ.

7. საბჭოს დღის წესრიგი წევრებს ეგზავნებათ სხდომის გამართვამდე ერთი კვირით
ადრე.

8. საბჭოს სხდომის მიმდინარეობა ფორმდება ოქმით, რომელსაც ხელს აწერს სხდომის
თავმჯდომარე და მდივანი.

მუხლი 6. ცენტრის საბჭოს წევრთა ვალდებულებები

ცენტრის საბჭოს წევრი ვალდებულია:

ა) დაიცვას წინამდებარე დებულება და დაემორჩილოს საბჭოს გადაწყვეტილებებს;

ბ) დებულებით გათვალისწინებული საქმიანობის განხორციელებისას გაითვალისწინოს
ცენტრის ინტერესები და რეგულარულად მიიღოს მონაწილეობა მის ღონისძიებებში;

გ) გაუფრთხილდეს ცენტრის რეპუტაციას, ხელი შეუწყოს მის მუშაობას, ერთიანობას,
მიზნების განხორციელებას;

დ) ცენტრის საბჭოს წევრს უფლებამოსილება უწყდება საკუთარი სურვილით, ცენტრის
საბჭოს გადაწყვეტილებით მასზე დაკისრებული მოვალეობების შეუსრულებლობის
შემთხვევაში.

მუხლი 7. ცენტრის სტრუქტურა

ცენტრისათვის უნივერსიტეტის საშტატო განრიგით გათვალისწინებული
თანამდებობათა დასახელებებია ცენტრის ხელმძღვანელი, ცენტრის მენეჯერი.

მუხლი 8. ცენტრის ხელმძღვანელი

1. ცენტრის საქმიანობას ხელმძღვანელობს ცენტრის ხელმძღვანელი.

2. ხელმძღვანელს ნიშნავს რექტორი 4 წლის ვადით.

3. ხელმძღვანელი:

ა) წარმართავს ცენტრის საქმიანობას დებულებით გათვალისწინებული მიზნების
მისაღწევად;

ბ) შეიმუშავებს ცენტრის გრძელვადიანი სტრატეგიული განვითარების გეგმას და
წარუდგენს ცენტრის საბჭოს დასამტკიცებლად;

გ) ხელმძღვანელობს ცენტრის საქმიანობის ორგანიზებულად წარმართვასა და
განხორციელებას, უზრუნველყოფს ცენტრის კოორდინირებულ მუშაობას;

დ) წარუდგენს ცენტრის საქმიანობის ანგარიშს ცენტრის საბჭოს 6 თვეში ერთხელ;

ე) წარმოადგენს ცენტრს მესამე პირებთან ურთიერთობაში, როგორც ეროვნულ, ასევე
საერთაშორისო დონეზე.

4. ცენტრის ხელმძღვანელი ანგარიშვალდებულია თსუ-ის რექტორისა და ცენტრის
საბჭოს წინაშე.

მუხლი 9. ცენტრის მენეჯერი

ცენტრის მენეჯერი:

ა) ხელს უწყობს ცენტრის ხელმძღვანელს მასზე დაკისრებული მოვალეობების
განხორციელების დაგეგმვა-კოორდინაციასა და ორგანიზებაში;

ბ) მონაწილეობს ცენტრში არსებული ამოცანების დროულად გადაჭრაში;

გ) უზრუნველყოფს ცენტრის საქმიანობის ადმინისტრირებას;

დ) მონაწილეობს ცენტრის მიერ გაწეული საქმიანობის შესახებ ანგარიშების
მომზადებაში;

ე) ცენტრის საქმიანობასთან დაკავშირებით ასრულებს ცენტრის ხელმძღვანელის,
რექტორის, სხვა დავალებებს.

მუხლი 10. ცენტრის ქონება და დაფინანსება

1. თავის ფუნქციათა სრულფასოვნად განსახორციელებლად უნივერსიტეტი ცენტრს
უზრუნველყოფს სათანადო მატერიალურ-ტექნიკური ბაზით.

2. ცენტრის დაფინანსების წყაროები შეიძლება იყოს:

ა) სახელმწიფო, კერძო და საერთაშორისო დონორი ორგანიზაციები;

ბ) სასწავლო კურსების განხორციელების (კვალიფიკაციის მინიჭების გარეშე),
საკონსულტაციო საქმიანობის განხორციელებისა და გრანტის სახით მიღებული
შემოსავლები;

გ) უნივერსიტეტის ბიუჯეტით ცენტრისათვის მიზნობრივად (შესაბამისი თემატური
ღონისძიებების განხორციელების უზრუნველსაყოფად) გათვალისწინებული სახსრები;

დ) კანონმდებლობით გათვალისწინებული სხვა შემოსავლები.

მუხლი 11. ცვლილებები და დამატებები

დებულებაში ცვლილებები და დამატებები ხორციელდება დადგენილი წესის
შესაბამისად.

მუხლი 12. ძალაში შესვლა

დებულება ძალაში შედის თსუ-ის წარმომადგენლობითი საბჭოს მიერ მისი
დამტკიცებისთანავე.


